
ԳՈՒՅՔ ՀԵՏ ՎԵՐՑՆԵԼՈՒ ԵՎ ԱՄՐԱՑՆԵԼՈՒ ՄԱՍԻՆ
------------------------------------------------------------------------------------------------------------------------------

Ղեկավարվելով <<Կառավարչական իրավահարաբերությունների կարգավորման մասին>> օրենքի 5-րդ հոդվածի 5-րդ, 7-րդ և 9-րդ հոդվածի 5-րդ մասերով՝ Հայաստանի Հանրապետության կառավարությունը որոշում է.
1. Հայաստանի Հանրապետության պաշտպանության նախարարությանն ամրացված` Երևան քաղաքի Նոր Նորք վարչական շրջանի Թևոսյան փողոց 28 հասցեում գտնվող, 408.146.000 դրամ հաշվեկշռային արժեքով, 4309,1 քառ. մետր մակերեսով պետական սեփականություն հանդիսացող վարչական շենքը, 1621,6 քառ. մետր օժանդակ շինությունները, 617,4 գծամետր պարիսպը և դրանց զբաղեցրած 2,17585 հեկտար մակերեսով հողամասը (անշարժ գույքի սեփականության (օգտագործման) իրավունքի գրանցման վկայական` N 1411202, տրված` 2006 թվականի մայիսի 31-ին) (այսուհետ` N 1 գույք) հետ վերցնել և ամրացնել Հայաստանի Հանրապետության ազգային անվտանգության ծառայությանը:
2. Հայաստանի Հանրապետության ազգային անվտանգության ծառայությանն ամրացված` Երևան քաղաքի Կենտրոն վարչական շրջանի Այգեստան 9-րդ փողոց 4ա հասցեում գտնվող, 231.290.488 դրամ հաշվեկշռային արժեքով, 1862,4 քառ. մետր մակերեսով պետական սեփականություն հանդիսացող վարչական շենքը և դրա զբաղեցրած 0,1727,4 հեկտար մակերեսով հողամասը (անշարժ գույքի սեփականության (օգտագործման) իրավունքի գրանցման վկայական` N 0104893 տրված` 2000 թվականի հունվարի 21-ին) (այսուհետ` N 2 գույք) հետ վերցնել և ամրացնել Հայաստանի Հանրապետության պաշտպանության նախարարությանը:
3. Հայաստանի Հանրապետության պաշտպանության նախարարին և Հայաստանի Հանրապետության ազգային անվտանգության ծառայության տնօրենին` սույն որոշումն ուժի մեջ մտնելուց հետո վեցամսյա ժամկետում Հայաստանի Հանրապետության օրենսդրությամբ սահմանված կարգով ապահովել`
1) սույն որոշման 1-ին և 2-րդ կետերում նշված N 1 գույքի և N 2 գույքի հանձնման-ընդունման աշխատանքների կատարումը,
2) սույն որոշման 1-ին կետում նշված N 1 գույքի նկատմամբ գույքային իրավունքների պետական գրանցման աշխատանքների կատարումը` Հայաստանի Հանրապետության ազգային անվտանգության ծառայության միջոցների հաշվին,
3) սույն որոշման 2-րդ կետում նշված N 2 գույքի նկատմամբ գույքային իրավունքների պետական գրանցման աշխատանքների կատարումը` Հայաստանի Հանրապետության պաշտպանության նախարարության միջոցների հաշվին:
4. Սահմանել, որ սույն որոշման 2-րդ կետում նշված N 2 գույքը փաստացի հանձնվում է Հայաստանի Հանրապետության պաշտպանության նախարարության տիրապետմանը և օգտագործմանը Հայաստանի Հանրապետության ազգային անվտանգության ծառայության կողմից սույն որոշման 1-ին կետում նշված N 1 գույքն զբաղեցնելու պահից:

Ընթացիկ իրավիճակը և իրավական ակտի ընդունման անհրաժեշտությունը
<<Գույք հետ վերցնելու և ամրացնելու մասին>> Կառավարության որոշման ընդունումը պայմանավորված է ՀՀ ԱԱԾ շենքային պայմանները բարելավելու հանգամանքով:
Մասնավորապես, ՀՀ ԱԱԾ գիտաուսումնական կենտրոնը տեղակայված է Երևան քաղաքի Այգեստան 9-րդ փողոց 4ա հասցեում գտնվող շենքում: Նշված շենքի օգտակար մակերեսը (շուրջ 2000քմ) չի բավականացնում, ինչպես ՀՀ ԱԱԾ գիտաուսումնական կենտրոնի ամբիոնների պատշաճ կահավորման, այնպես էլ դասախոսների տեղակայման և վերջիններիս անհրաժեշտ աշխատանքային պայմաններով ապահովելու համար: Շենքի բակային տարծքը չափազանց փոքր է ՀՀ ԱԱԾ գիտաուսումնական կենտրոնի ունկնդիրների հետ շարային պարապմունքներ անցկացնելու համար: Շենքն իր բակային տարածքով տեղակայված է Երևանի ամենախիտ բնակեցված թաղամասերից մեկում, ունի մոտեցման մեկ ճանապարհ, հարևանությամբ են գտնվում բազմաթիվ բազմաբնակարան շենքեր և գործում մի շարք հաստատություններ, ինչը ևս լրացուցիչ անհարմարություններ է ստեղծում աշխատանքների պատշաճ կազմակերպման և ՀՀ ԱԱԾ գիտաուսումնական կենտրոնի ունկնդիրների հետ պարապմունքների անցկացման համար: 
Բացի այդ, շենքի օգտակար մակերեսը չի բավականացնում նաև անհրաժեշտ քանակությամբ լսարանների տեղակայման համար, ինչի արդյունքում պարապմունքներն անց են կացվում ունկնդիրների մեծ խմբերով, ինչն էլ իր հերթին նվազեցնում է պարապմունքների արդյունավետությունը և որակը: 
Նշված շենքում են տեղակայված նաև ՀՀ ԱԱԾ բաց և փակ ֆոնդերի գրադարանները, ինչպես նաև ընթերցասրահները: Գրադարաններում ներկայում առկա է շուրջ 10.000 անուն գրականություն, որի քանակությունը գնալով ավելանում է: Գրականության ներկա քանակության պարագայում արդեն իսկ խնդիրներ են առաջանում դրա պատշաճ պահպանման համար: 
Միաժամանակ, ՀՀ ԱԱԾ գիտաուսումնական կենտրոնի աշխատանքների պատշաճ կազմակերպման և կատարման համար անհրաժեշտ են նաև մի շարք այլ օժանդակ տարածքներ, որոնք ներկայիս շենքում տեղակայելը հնարավոր չէ: Մասնավորապես, համաժողովների սրահ (կոնֆերանս դահլիճ)` քննարկումներ, համաժողովներ, հանդիպումներ անցկացնելու համար, հանրակացարան և հյուրանոցային համարներ` ՀՀ մարզերից ժամանող ունկնդիրներին ու ՀՀ ԱԱԾ գիտաուսումնական կենտրոն այցելող հյուրերին տեղակայելու համար:     
Առաջարկվող կարգավորման բնույթը   
Նախագծով առաջարկվում է բարելավել ՀՀ ԱԱԾ շենքային պայմանները և ՀՀ ԱԱԾ գիտաուսումնական կենտրոնը տեղակայել Երևան քաղաքի Նոր Նորք վարչական շրջանի Թևոսյան փողոց 28 հասցեում, որտեղ ներկայում առկա շինությունների ապամոնտաժումից և վերը նշված պահանջներին համապատասխան նոր շինությունների կառուցումից հետո հնարավոր կլինի ապահովել ՀՀ ԱԱԾ գիտաուսումնական կենտրոնի առջև դրված խնդիրների լիարժեք իրականացումը:
Միաժամանակ, նախագծով առաջարկվում է ՀՀ ԱԱԾ գիտաուսումնական կենտրոնի ներկայիս զբաղեցրած շենքն իր հողամասով ամրացնել ՀՀ պաշտպանության նախարարությանը` վերջինիս կարիքների համար օգտագործելու նպատակով, սակայն պայմանով, որ այն փաստացի հանձնվում է ՀՀ պաշտպանության նախարարության տիրապետմանը և օգտագործմանը ՀՀ ազգային անվտանգության ծառայության կողմից Թևոսյան փողոց 28 հասցեում գտնվող տարածքն զբաղեցնելու պահից:

Ակնկալվող արդյունքը
Նախագծի ընդունմամբ հնարավոր կլինի բարելավել ՀՀ ԱԱԾ գիտաուսումնական կենտրոնի շենքային պայմանները, ինչն էլ իր հերթին կնպաստի ՀՀ ԱԱԾ կողմից իր գործառույթների պատշաճ և առավել արդյունավետ իրականացմանը: 

<<Գույք հետ վերցնելու և ամրացնելու մասին>> Կառավարության որոշման ընդունումից հետո պետական եկամուտներում և ծախսերում փոփոխություններ չեն առաջանա:

<<Գույք հետ վերցնելու և ամրացնելու մասին>> Կառավարության որոշման նախագծի ընդունումից հետո նոր իրավական ակտեր ընդունելու կամ գործող իրավական ակտերում փոփոխություններ կատարելու անհրաժեշտություն չի առաջանա:


